
2023 - yil 3 - oktabr 327-13-0-Q/23 Qoraqalpog‘iston Respublikasi
Vazirlar Kengashi

Shahar yo‘lovchilar transportida yo‘lovchilar tashish xizmati yangi tarifini
qo‘llash haqida

 

O‘zbekiston  Respublikasi  Prezidentining  2017-yil  10-yanvardagi  “Аholiga
transport  xizmati  ko‘rsatish  hamda  shaharlar  va  qishloqlarda  avtobuslarda
yo‘lovchilar  tashish  tizimini  yanada  takomillashtirish  chora-tadbirlari
to‘g‘risida”gi  PQ-2724-sonli  va  2018-yil  6-martdagi  “Аvtomobil  transportini
boshqarish  tizimini  yanada  takomillashtirish  chora-tadbirlari  to‘g‘risida”gi
PQ-3589-sonli,  O‘zbekiston  Respublikasi  Vazirlar  Mahkamasining  2003-yil  4-
noyabrdagi “O‘zbekiston Respublikasida avtomobil transportida yo‘lovchilar va
bagaj  tashish  qoidalarini  hamda avtobuslarda  yo‘lovchilar  tashish  xavfsizligini
ta’minlashga  doir  talablarni  tasdiqlash  haqida”gi  482-sonli  va  2012-yil  17-
sentyabrdagi  “Umumiy  foydalaniladigan  transportda  yo‘lovchi  tashuvchilar
faoliyatini  hamda  ularni  moliyalashtirish  tartibini  takomillashtirish  to‘g‘risida”
273-sonli  qarorlari  hamda  O‘zbekiston  Respublikasining  1997-yil  25-apreldagi
“Shahar  yo‘lovchilar  transporti  to‘g‘risida”gi  419-I-sonli  qonuni  hamda
Qoraqalpog‘iston  Respublikasi  Jo‘qorg‘i  Kengesining  2023-yil  31-yanvardagi
01-188-sonli  xati  ijrosini,  shuningdek,  Moliya  vazirligi,  Transport  vazirligi  va
Qoraqalpog‘iston  Respublikasi  Raqobatni  rivojlantirish  va  iste’molchilar
huquqlarini  himoya  qilish  qo‘mitasining  takliflarini  inobatga  olib,  shahar
yo‘lovchilar  transportida  yo‘lovchilar  tashish  xizmatini  uzluksiz  va  sifatli
ko‘rsatilishini taʼminlash maqsadida shahar yo‘lovchilar transportida yo‘lovchilar
tashish  xizmati  yangi  tarif  darajalarini  belgilash  yuzasidan  Qoraqalpog‘iston
Respublikasi Vazirlar Kengashi qaror qiladi:

1.  Qoraqalpog‘iston  Respublikasida  shahar  yo‘lovchilar  transportida
yo‘lovchilar  tashish  xizmatining  bir  martalik  tarifi  quyidagicha  belgilansin:

- tumanlar markazi va shahar ichi avtobus yo‘nalishlarida yo‘lovchilar tashish
transporti xizmatlarining cheklangan bir martalik tarifi 1500 so‘m;

- tumanlar markazi va shahar ichi yo‘nalishli taksi yo‘nalishida bir martalik
yo‘lovchilarni tashish xizmati tarifi 2000 so‘m miqdorida belgilansin.

2. Qoraqalpog‘iston Respublikasi Transport vazirligiga:

Qoraqalpog‘iston  Respublikasi  Raqobatni  rivojlantirish  va  iste’molchilar
huquqlarini himoya qilish qo‘mitasi, Ichki ishlar vazirligi Yo‘l harakati xavfsizligi
boshqarmasi  va  Davlat  soliq  boshqarmasi  bilan  birgalikda  yo‘lovchi  tashish
transporti  tizimini  yanada  takomillashtirish,  tashuvchilar  tomonidan  litsenziya
kartochkalariga ega avtotransport vositalarida xizmat ko‘rsatishni, bunda yo‘lovchi
tashish,  yong‘in  hamda  texnika  xavfsizligiga  rioya  etilishini,  shuningdek,
tashuvlarni  ruxsat  beruvchi  hujjatlarsiz  amalga  oshirish  holatlarini  aniqlash
yuzasidan  muntazam  ravishda  qo‘shma  reydlar  tashkil  etish;

Shahar yo‘lovchilar transporti ish samaradorligini oshirish maqsadida ularda
yo‘lovchilar oqimini doimiy ravishda monitoring qilib borish, tasdiqlangan harakat
jadvallariga  va  harakatlanish  oraliqlariga  qatʼiy  rioya  qilish  hamda  “ishonch
telefonlari”  orqali  aholidan  kelib  tushgan  murojaatlarni  o‘rganib  chiqish  va
bartaraf qilish choralarini ko‘rish;

Аholiga  qulay  sharoit  yaratish  maqsadida  yo‘nalishlarga  avtobuslarni  jalb
qilish  hamda  ushbu  avtobuslar  va  yo‘nalishli  taksilarning  vaqt  bilan
harakatlanishini  tashkil  etish  choralarini  ko‘rish;

Tegishli  vazirlik  va  idoralar  bilan  birgalikda  avtobus  va  yo‘nalishli
taksilarning  belgilangan  yo‘nalishlarda  harakatlanishi  va  belgilangan  summada
aholiga xizmat  ko‘rsatishni  kundalikli  monitoring o‘tkazish yo‘li  bilan nazorat
qilish hamda aniqlangan qoida buzarliklar bo‘yicha belgilangan tartibda tegishli
choralar ko‘rib borish va Vazirlar Kengashiga doimiy maʼlumot kiritib borish;

O‘zbekiston Respublikasi Raqamli texnologiyalar vazirligi Qoraqalpog‘iston
Respublikasi hududiy sho‘basi bilan birgalikda xizmat ko‘rsatuvchi korxonalarda
zamonaviy axborot-kommunikatsiya texnologiyalari, harakatdagi tartibni “onlayn”
real  vaqt  rejimida  uzoqdan  nazorat  qilish  (GPS)  va  shahar  yo‘lovchi  tashish
transportini avtomatlashtirilgan tarzda boshqarish tizimlari qo‘llanilishini tashkil
etish;

Davlat soliq boshqarmasi bilan birgalikda xizmat ko‘rsatuvchi korxonalarning

moliviy-iqtisodiy va texnik ko‘rsatkichlarini doimiy ravishda tahlil  qilib borish
topshirilsin.

3. Qoraqalpog‘iston Respublikasi Vazirlar Kengashining 2020-yil 2-martdagi
“Shahar  yo‘lovchilar  transportida  yo‘lovchilar  tashish  xizmati  yangi  tarifini
qo‘llash  haqida”gi  65-sonli  qarori  o‘z  kuchini  yo‘qotgan  deb  hisoblansin.

4.  Vazirlik  va  idoralar  o‘zlari  qabul  qilgan  normativ-huquqiy  hujjatlarni
ushbu qarorga muvofiqlashtirsinlar.

5.  Qoraqalpog‘iston  Respublikasi  Vazirlar  Kengashining  axborot  xizmati
(B.Xojanov),  Qoraqalpog‘iston  teleradiokompaniyasi  hamda  “Еркин
Каракалпакстан”  gazetasi  muharririyatiga  shahar  yo‘lovchilar  transportida
yo‘lovchi  tashish  xizmati  yangi  tarifi  miqdorlari  to‘g‘risidagi  maʼlumotlarni
aholiga  yetkazish  maqsadida  ommaviy  axborot  vositalari  orqali  keng  yoritish
tavsiya etilsin.

6.  Ushbu qaror  Vazirlar  Kengashining axborot  xizmati  tomonidan rasmiy
eʼlon qilingan kundan eʼtiboran o‘z kuchiga kirishi belgilab qo‘yilsin.

7.  Mazkur  qaror  ijrosini  nazorat  qilish  Qoraqalpog‘iston  Respublikasi
Vazirlar  Kengashi  Raisining  o‘rinbosari  Sh.Dauletiyarov  zimmasiga  yuklansin.

Qoraqalpog'iston Respublikasi
Vazirlar Kengashi Raisi

F.Ermanov


